
Төлебай Б.

Қазақстан Республикасының білім беру жүйесі болашақ ұрпаққа
әлемдік ғылым мен жетістіктер деңгейіне сәйкес білім мен тәрбие беру, оның
рухани байлығы мен мәдениеттілігін, ойлай білу мүмкіндігін жетілдіруге
бағытталған. ХХІ ғасырда білім мен ғылым саласында болып жатқан
өзгерістер білімді ұрпақ даярлауда мектептің алдына жаңа міндеттер қойып
отыр. Осыған орай, оқушының бүгінгі әлеуметтік білім беру кеңістігіне сай
білім мен тәрбие алуы, іскерлікті, жеке тұлғалық және кәсіби сапалық
қасиеттерді меңгеруі қоғамның негізгі талабы ретінде қарастырылуда. Білімді
және тәрбиелі жас ұрпақтан ғана қоғам мен экономиканың, әлеуметтік және
мәдени өркендеуіне үлес қосатын азаматтар шығады. Осы ретте Қазақстан
Республикасының Білім туралы заңының 3 тарау 11 - бабында  «Білім беру
жүйесінің міндеттері ретінде жеке адамның шығармашылық, рухани және
күш-қуат мүмкіндіктерін дамыту, адамгершілік пен салауатты өмір салтының
берік негіздерін қалыптастыру, даралықты дамыту үшін жағдай жасау арқылы
ой-өрісін байыту; азаматтық пен патриотизмге, өз Отаны – Қазақстан
Республикасына сүйіспеншілікке, мемлекеттік рәміздер мен мемлекеттік тілді
құрметтеуге, халық дәстүрлерін қастерлеуге, Конституцияға қайшы және
қоғамға жат кез келген көріністерге төзбеуге тәрбиелеу; белсенді азаматтық
ұстанымы бар жеке адамды тәрбиелеу, Республиканың қоғамдық-саяси,
экономикалық және мәдени өміріне қатысу қажеттігін, жеке адамның өз
құқықтары мен міндеттеріне саналы көзқарасын қалыптастыру»  делінген.
Қазіргі заманғы қоғамда  адамнан тек  политехникалық білімді болуын талап
етіп қана қоймай, жоғары деңгейдегі мәдениет пен ғылым мен техниканың
түрлі салаларында терең мамандануын ғана емес қоғамда өмір сүріп тіршілік
ете білуді талап етеді.

Жастардың тәрбие мәселесі қоғам үшін әр уақытта өзекті болып келген.
Өскелең ұрпақты тәрбиелеу міндетін мемлекеттің ұлттық қауіпсіздігін,
сондай-ақ бүкіл әлемнің де қауіпсізідігін қамтамасыз етудегі маңызды
істердің бірі ретінде ұғыну қажет. Адамзат жаһандану мен ақпарат дәуіріне,
адам өмірін әлеуметтік және өзіндік мағынаға толтыруға бағытталған шақта
саналы және парасатты тұлғаны тәрбиелеу – қазіргі білім берудің негізгі
бағыты. Оның табысты болуы жеке басының өсу дәрежесіне байланысты –
азаматтық сәйкестендіру, құқықтық сауаттандыру, жан-жақты қасиеттерді
дамыту, мамандық пен өнерде өзін-өзі табу. Ең бастысы бұл кәсіби білім беру,
студенттерді дамыту мен тәрбиелеуге қатысты. Студенттік жастар өз
заманының ең дамыған бөлігі ретінде ертең-ақ қоғамның алға басушы күші



болады, олардың ішінен саяси зиялылар қалыптасады, еліміздің және әлемнің
келешегі соларға байланысты. Демек, педагогика ғылымының осы кезге дейiн
қалыптасқан озық тәжiрибелерiне сүйене отырып, жаңа тәрбие идеяларын
барынша пайдалану – басты талаптардың негiзi болуы шарт.

Негізі өзін-өзі тәрбиелеу – бұл  адамның өз тұлғасын қалыптастыруға,
өмірдегі өз орнын өзі белгілеуіне, өзін-өзі дамытуға, өз қабілеттерін өзі іске
асыруға бағытталған мақсатты, саналы, жүйелі түрде өздігінен жүргізетін
іс-әрекеті. Өзін-өзі тәрбиелеу тәрбие процессінің құрамды бөлігі және
тұлғаның өзін-өзі дамытуындағы ең маңызды күш болып саналады.

Тәрбиелеу мен өзін-өзі тәрбиелеу бір педагогикалық өрісте орналасып,
тұлғаны қалыптастыру деген тұтас процесстің екі жағы болып саналады.
Әр-бір педагог тек тәрбиенің заңдылықтарын біліп қана қоймай, сонымен
қатар өзін-өзі тәрбиелеудің әлеуметтік-психологиялық механизмдерін жақсы
түсінуі керек. Сонымен қатар өзін-өзі тәрбиелеу адамның рухани
қажеттіліктерін қалыптастыруға бағытталған. Адамның өзін-өзі жетілдіріп,
өзімен жұмыс істеуінде кітаптардың маңыздылығы зор. Өйткені, кітаптар
бізді жақсы адам болуға ынталандырады, қызықты адамдармен таныстырады.
Өзін-өзі тәрбиелеудің маңызды бөлігі -мотивтерді, ынтаны дамыту болып
саналады.

Адамзат тарихында ұлы адамдарға өмірлік бағдарламасын нақты
орындауға көмектескен өзін-өзі түзету мысалдары өте көп кездеседі. Өзін-өзі
түзету өзін-өзі  жетілдірудің тиімді тәсілдерінің бірі  Л.Н.Толстой «Өзін
жетілдіруге деген ұмтылыстан басқа еш нәрсе адамның өз игілігі мен басқа
адамдардың игілігіне септігін тигізе алмайды» - деп бекер айтпаған.

Тәрбиенің демократиялық жүйесі баланың, басқа адамдар ықпалына
бағынышты болмай, керісінше өзінің қабілеттері мен күштерін бағалап, өз
дамуын өздігінше анықтауға үйрететін бірден-бір жүйе болып саналады.
Тәрбиенің осындай нәтижесі тек қана педагог пен өсіп келе жатқан баланың
тығыз ынтымақтастығы негізінде ғана мүмкін болады. Ал жеке тұлғаның
дамуының маңызды факторларын сөз еткенде және бұл процесте тәрбиенің
орны ерекше екенін баса айтқанда, адамды ортаның әсерімен тәрбие
ықпалының пассивті объектісі деп қарастыруға болмайды.

Кей кездерде қолданылатын педагогиканың «баласыздық» деген сөздің
астарында тәрбие туралы кейбір еңбектерде балаға сыртқы педагогикалық
әсерлердің әр түрлі формалары мен әдістері туралы айтылып, осы әсерлердің
аркасында пайда болатын баланың ішкі дүниесі ескерілмей келетіні туралы
мағына жатыр. Жеке тұлға өзінің калыптасу барысында өзіндік дамуыньгң
объектісі ғана емес, сонымен катар субъектісі де екенін ескеру керек.

Өзін-өзі тәрбиелеудегі  іс - әрекет құрылымы олар - танымдық
қызығушылықтан, танымдық белсенділік, танымдық ізденімпаздық және
шығармашылық іс - әрекеттен тұрады. Студент қоғам өмірінде маңызды іс -
әрекетке дайындалып жатқандықтан, оның оқу - танымдық әрекеті болашақ
кәсіби әрекетінің дидактикалық бейнесі болуы керек. Сондықтан студенттің іс
- әрекеті бағытталған, ал оның әлеуметтік және танымдық белсенділігі оның
өмірлік жолын анықтаудағы ұмтылысы болып табылады. Сонымен қатар,
студенттердің іс - әрекет ерекшелігіне: өзіндік мақсаты мен нәтижесінің



болуы (білім, білік және дағдыны игеру, жеке қасиеттерінің дамуы); оқу
нысанының ерекше сипаты (ғылыми білім, болашақ қызметі туралы ақпарат
және т. б.); студент іс - әрекетінің жоспарлы жағдайда өтуі (бағдарлама, оқыту
мерзімі); оқыту құралдарының болуы - кітаптар, лабораториялық құрал -
жабдықтар, болашақ кәсіптік еңбектегі модельдер, техникалық құралдар, т. б.
жоғары интеллектуалды жүктеме (емтихан, сынақ тапсыру, ғылыми жұмыс
қорғау, т. б.) жатады.

Осымен біз тұлғаның өзін-өзі дамытудың жағдайларын түсіндіруде
келесі қорытындыға келдік: болашақ маман тұлғасының қарым-қатынасқа
қабілеттілігін, педагогикалық және психологиялық үрдісіне қатысушылардың
арасындағы субъект-субъектілік қатынастарын дамыту  деп ұйғардық.


